
Dell’AneideCanto iv.





5.





Cierto da che Secheo me fù scannato

Da fratemo canazzo, sto frostiero

Sulo m’hà quacche poco garbizzato,

Sulo isso me dà guaje, dico lo vero.

Lo fuoco, che dormea, già s’è scetato.

Mà nò, nò, non sia maje tale penziero:

Primma me sparafonne Sautanasso,

Che penzare à marito: arrasso, arrasso!






6.





Da Giove co no fulmene sia rotta

Primmo sta capo, e st’ossa stretolate:

Chiù priesto viva lo ’nfierno me gliotta,

Ch’io faccia maje sta brutta asenetate:

Primmo a l’abissie manname chiù sotta,

Ch’io te tradesca, o santa Castetate.

L’ammore mio Secheo se l’hà portato,

E stia co l’ossa soe sempe atterrato.






7.





Cossi disse, e dal’huocchie chiagnosielle

Comme na lava le scennea lo chianto.

Anna respose; ò chiù de ste popelle

Sore mia cara, e che te stratie tanto?

E comme sola tu, che ’ntrà le belle

Co le bellizze toe puorte lo vanto,

Staie moscia, moscia? mò che si figliola,

Pierde sto bello tiempo sola, sola?






8.





E pe Secheo, ch’è muorto, e ’nfracetato,

Ne de marito hai sfiolo, ne de figlie?

Mò si ca fatto havimmo lo filato;

Lloco penza chi è muorto? a ssì puntiglie?

Io compatea sso core amarecato,

Che havesse ad autro tiempo sti conziglie;

Perche tanno era fresca la feruta,

Mà mò, che vuoi morire ’ntesecuta?

